
 

 

ᑲᑎᖕᖓᓂᕐᒥ ᐅᖄᔭᐅᔪᕕᓃᑦ 
ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᔫᓂ 14-17, 2022 | ᑰᒃᔪᐊᖅ 

ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᐊᖏᕐᑐᕕᓃᑦ ᓯᐊᔭ ᐋᓗᐸᐅᑉ ᐃᓚᐅᓂᖓᓂᒃ 
ᖃᐅᔨᓴᕆᐊᕈᑎᓄᑦ ᑲᑎᖕᖓᓂᕐᒥ ᓄᓇᖃᕐᑐᐃᑦ ᑲᑐᑦᔨᖃᑎᒌᓐᓂᖓᓄᑦ, ᑯᐯᒃᒥᐅᑉ ᐊᑭᕋᕐᑐᑐᐃᑦ 
ᐱᖁᔭᖅ 96-ᒥᒃ.  ᑖᓐᓇ ᑎᒥᐅᔪᖕᖑᑎᑕᕕᓂᖅ ᑯᐯᒃᒥ ᓄᓇᓕᓐᓂ ᐱᑦᔪᑎᒥᓄᑦ ᐱᓇᓱᐊᖃᑎᒌᑦᑐᓄᑦ, 
ᖃᓪᓗᓈᑎᑐᑦ ᐅᖃᐅᓯᓖᑦ ᕿᑐᕐᖓᓖᑦ ᑲᑎᖕᖓᔨᖏᑦᑕ ᑲᑐᑦᔨᖃᑎᒌᓐᓂᖓᓄᑦ, ᑯᐯᒃ ᖃᓪᓗᓈᑎᑐᑦ 
ᐃᓕᓴᕐᓂᓕᕆᓂᕐᒥ ᑲᑐᑦᔨᖃᑎᒌᓐᓂᖓᓄᑦ. ᐊᒻᒪᓗ ᑯᐯᒃᒥ ᐊᓂᕐᕋᒥ ᐊᒻᒪᓗ ᐃᓕᓐᓂᐊᕕᓐᓂ 
ᐃᓕᓐᓂᐊᓂᓕᕆᓂᕐᒥ ᑲᑐᑦᔨᖃᑎᒌᓐᓃᑦ ᑎᒥᖁᑎᖓᓄᓪᓗ. 
ᐁᕆᓕᐅᑉ ᐱᒋᐊᕐᓂᖓᓂ, ᑲᑎᕕᒃ ᐃᓕᓴᕐᓂᓕᕆᓂᖅ ᐊᒡᓚᕕᖃᓚᐅᔪᕗᖅ ᑯᐯᒃ ᐊᖓᔪᕐᖄᖓᓂᒃ ᓕᒎᒥᒃ, 
ᐅᖃᐅᓯᖃᕐᓱᓂ ᒪᓕᒐᓕᐊᕆᔭᐅᒍᒪᔪᒥᒃ ᐃᓱᒫᓗᒍᑎᒥᓂᒃ. ᑭᖑᓪᓕᖃᓚᐅᔪᒻᒥᔪᖅ ᑭᓇᑐᐃᓐᓇᒧᑦ ᑕᑯᔭᐅᔪᑦᓴᔭᒥᒃ 
ᐊᒡᓚᑖᕐᑎᓯᒍᑎᒋᐊᓪᓚᒥᒃ ᑯᐯᒃ ᐊᖓᔪᕐᖄᖓᓂᒃ ᓕᒎᒥᒃ ᐊᒻᒪᓗ ᓇᐅᓕᒫᓄᑦ ᑕᑯᔭᐅᒍᓐᓇᑐᓕᐊᕆᔭᐅᑦᓱᓂ ᒣᐃ 
20, 2022-ᖑᑎᓪᓗᒍ. ᑖᒃᑯᐊ ᒪᕐᕉᒃ ᐊᒡᓚᑖᕐᑎᓯᒍᑎᐅᓯᒪᔫᒃ ᑭᐅᔭᐅᒻᒣᑑᒃ ᓱᓕ ᒫᓐᓇᒧᑦ. 
ᒣᐃ 24-ᖑᑎᓪᓗᒍ, ᑯᐯᒃ ᐅᖃᕐᕕᒪᕆᖓᓂ ᓂᕈᐊᕐᑐᕕᓃᑦ ᐱᖁᔭᖅ 96 ᐊᖏᕐᑕᐅᑎᓪᓗᒍ. ᔫᓂ 1, 2022-ᒥ, 
ᐱᖁᔭᖅ 96 ᐊᓂᒍᕐᑎᑕᐅᔪᕕᓂᖅ ᓇᓗᓀᕐᑕᐅᓱᓂ “ᐊᑕᓂᐊᓗᒻᒧᑦ ᐊᖏᕐᑕᐅᓯᒪᔪᖅ,”-ᒥᒃ ᐊᒻᒪᓗ ᓄᑖᖑᑦᓱᓂ 
ᐱᖁᔭᖕᖑᓱᓂ. 
ᐱᖁᔭᖅ 96 ᓱᕐᕃᓂᕆᓗᐊᖕᖑᐊᑕᖏᑦ ᐳᕐᑐᓂᕐᓴᒋᐊᓪᓚᒥ ᐃᓕᓐᓂᐊᑎᓂᒃ: 

• ᖃᓪᓗᓈᑎᑐᑦ ᐃᓕᓐᓂᐊᑐᑦ ᐃᓕᓐᓂᐊᑎᐅᒋᐊᖃᕐᑎᓱᒋᑦ ᐱᖓᓱᓂᒃ ᐃᓕᓐᓂᐊᒐᕐᓂᒃ ᒍᐃᒍᐃᑎᑐᑦ 
ᐃᓕᓐᓂᐊᓗᑎᒃ, ᐃᓕᓐᓂᐊᒐᕐᒥᑕ ᐊᓯᐊᒍᑦ. ᑖᒃᑯᐊ ᐱᖓᓱᑦ ᒍᐃᒍᐃᑎᑐᑦ ᐃᓕᓐᓂᐊᒉᑦ ᐃᓚᒋᐊᕆᒍᑎᐅᔪᑦ 
ᒪᕐᕉᒌᕐᑑᓂᒃ ᒍᐃᒍᐃᑎᑐᑦ ᐅᖃᐅᓯᐅᑉ-ᐁᑉᐸᖓᓂᒃ ᐃᓕᓐᓂᐊᕆᐊᓕᒋᓐᓂᒃ ᖃᓪᓗᓈᑎᑐᑦ 
ᐳᕐᑐᓂᕐᓴᒋᐊᓪᓚᒥ CEGEP-ᒥ ᐃᓕᓐᓂᐊᑏᑦ. ᑲᑎᓕᒫᕐᓱᑎᒃ, 5 ᒍᐃᒍᐃᑎᑐᑦ ᐃᓕᓐᓂᐊᒉᑦ 
ᐱᔭᕇᕐᑕᐅᒋᐊᓖᑦ. 

• ᐃᓚᐅᑎᑦᓯᔪᖅ ᐅᖓᑖᓅᕐᑕᐅᒋᐊᖃᖕᖏᑐᒥᒃ ᐃᓕᓐᓂᐊᑐᑦ ᐅᓄᕐᓂᖏᓐᓄᑦ ᖃᓪᓗᓈᑎᑐᑦ-ᐅᖃᐅᓯᓕᓐᓂ 
ᐳᕐᑐᓂᕐᓴᒋᐊᓪᓚᒥ ᐃᓕᓐᓂᐊᕕᓐᓂ CEGEP-ᒥ ᐋᕐᕿᓯᒪᑎᑦᓱᒍ ᑯᐯᒃ ᐃᓄᓕᒫᖏᑦᑕ 17.5%-ᖓᓄᑦ.  
ᑖᓐᓇ ᐋᕐᕿᑕᐅᓯᒣᓐᓇᓚᖓᔪᖅ ᐃᓕᓐᓂᐊᕈᓐᓇᑐᑦ ᐅᓄᕐᓂᒋᒍᓐᓇᑕᖏᑦᑕ ᐋᕐᕿᑕᐅᓯᒪᓂᖓ, 
ᖃᓪᓗᓈᑎᑐᑦ ᐅᖃᐅᓯᓖᑦ ᓄᓇᓕᖏᑦᑕ ᐱᕈᕐᐸᓕᐊᓂᖓ ᐃᓄᖏᑦᑕᓘᓐᓃᑦ ᑭᓯᑕᐅᓯᒪᓂᖏᑎᒍᑦ 
ᖃᓄᐃᓕᖓᓂᐊᕋᓗᐊᕐᐸᑦ. 

ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᐊᖏᕐᑐᕕᓃᑦ ᐱᓇᓱᓐᓂᒧᑦ ᐊᖏᖃᑎᒌᒍᑎᐅᑉ ᑐᓂᔭᐅᓂᖓᓂᒃ 
Frontier College-ᒧᑦ, ᐋᕐᕿᓱᐃᓂᐊᕐᑎᓗᒋᑦ ᐊᐅᔭᒃᑯᑦ ᐊᑐᐊᕐᓯᒋᐅᕐᓴᓂᕐᒥ ᓱᕐᖃᑦᓯᑎᑦᓯᒍᑎᓂᒃ 
ᓄᓇᕕᐅᑉ ᓄᓇᓕᖏᓐᓂ.  ᑖᓐᓇ ᐱᓇᓱᓐᓂᒧᑦ ᐊᖏᖃᑎᒌᒍᑎ ᑮᓇᐅᔭᖃᕐᑎᑕᖅ ᐃᑲᔪᕐᑎᒌᒍᑎᐅᑦᓱᓂ 
ᑲᑎᕕᒃ ᐃᓕᓴᕐᓂᓕᕆᓂᕐᒧᑦ, ᒪᑭᕝᕕᒧᑦ ᐊᒻᒪᓗ ᐃᓄᐃᑦ-ᑯᓐᓄᑦ (ᖃᖓᑦᑕᔫᖏᑦ). 
ᐅᐱᕐᖔᒥ/ᐊᐅᔭᐅᑎᓪᓗᒍ ᐊᑐᐊᕐᓯᓂᕐᒧᐊᖓᔪᓂᒃ ᓱᖃᑦᓯᑎᑦᓯᕖᑦ ᑐᕌᒐᓖᑦ 450-ᓂᒃ ᐱᐊᕃᑦ/ᑲᒃᑲᓛᑦ 
ᑎᑭᐅᑎᓂᐊᕐᓱᒋᑦ ᐅᑭᐅᓖᑦ 5-ᒥᑦ 12-ᒧᑦ, 12-ᓂᑦ 14ᖏᓐᓂ ᓄᓇᕕᐅᑉ ᓄᓇᓕᖏᓐᓂ. 

ᐊᒥᓱᐃᑎᒍᑦ, ᖃᓂᒻᒪᓯᖅ-19 ᓄᓇᕐᔪᐊᒥ ᐊᑑᑎᓂᖓ ᓱᑲᓯᒋᐊᕐᑎᓯᓯᒪᔪᖅ ᓯᕗᓂᖓᒍᑦ 
ᐸᕐᓀᒍᑎᐅᓯᒪᒌᕐᑐᓂᒃ ᓄᑖᓂᒃ ᖃᕆᑕᐅᔭᕈᑎᓕᓐᓂᒃ ᐊᓯᖏᓐᓂᓗ ᖃᕆᑕᐅᔭᒃᑰᑐᓂᒃ ᐱᓇᓱᒍᑎᓂᒃ 
ᐃᓕᓐᓂᐊᕕᒻᒥ ᐊᑐᕐᓂᓴᐅᓕᕐᓂᒥᒃ.  ᐃᓕᓐᓂᐊᕕᑐᐃᓐᓇᓂ (ᐃᓅᓱᑦᑐᑦ ᐃᓕᓐᓂᐊᕕᖏᓐᓂ), ᑕᒪᓐᓇ 
ᐊᓯᑦᔨᐸᓪᓕᐊᓂᖅ ᐊᑑᑎᓚᐅᔪᕗᖅ ᐳᕐᑐᓂᕐᓴᓂ III, IV, ᐊᒻᒪᓗ V ᐃᓕᓐᓂᐊᑏᑦ ᐃᓕᓐᓂᐊᑎᑦᓯᔨᖏᓪᓗ 
ᓇᑦᓴᑲᑦᑕᒐᕐᓂᒃ ᖃᕆᑕᐅᔭᕐᑖᑎᑕᐅᑎᓪᓗᒋᑦ ᐊᑐᕋᑦᓴᒥᓂᒃ, ᐱᒋᐅᕐᓴᑎᑕᐅᒍᑎᖃᕐᒥᑎᓪᓗᒋᑦ 
ᓴᐳᑎᔭᐅᒍᑎᑦᓴᖃᕐᑎᑕᐅᑦᓱᑎᓗ ᐃᓕᓐᓂᐊᑎᑦᓯᔩᑦ.  ᐃᓄᒻᒪᕇᑦ ᐃᓕᓐᓂᐊᑎᑕᐅᓂᖏᓐᓂ, ᑕᒪᓐᓇ 
ᐊᓯᑦᔩᕙᓪᓕᐊᓂᖅ ᓄᐃᑦᓯᒍᑎᐅᓚᐅᔪᔪᖅ ᖃᕆᑕᐅᔭᒥ ᐱᓇᓱᒍᑎᒥᒃ Moodle-ᖑᓂᕋᕐᑕᒥᒃ, 
ᖃᕆᑕᐅᔦᑦ ᐱᑐᑦᓯᒪᒍᑎᖏᑦᑕ ᐱᓀᓗᑕᖃᓲᖑᓂᖏᓐᓄᑦ ᐱᑐᑦᓯᒪᓪᓗᑯᖕᖏᑲᓗᐊᕈᓂ 
ᐱᓇᓱᒍᑎᐅᒍᓐᓇᑐᓕᐊᕆᔭᐅᓯᒪᑦᓱᓂ. ᐅᖓᓯᑦᑐᒥᑦ ᐃᓕᓐᓂᐊᓂᕐᒥᒃ ᐊᑐᐃᓐᓇᖃᕐᑎᓯᓂᖅ 
ᓄᐃᑦᓯᔪᕕᓂᖅ ᐃᓕᓐᓂᐊᑏᑦ ᐃᓘᓐᓇᖏᓐᓄᐊᖓᔪᓂᒃ ᐳᕐᑐᓂᕐᓴᒥ ᐃᓕᓐᓂᐊᕇᕐᓂᒧᑦ ᐱᔭᕇᕈᑎᑖᕐᓂᒧᑦ 
ᐃᓕᓐᓂᐊᒐᕐᓂᒃ ᐃᓕᓐᓂᐊᑎᕈᕐᑐᑦ ᐊᒥᓱᖕᖑᓕᐅᒥᓂᖏᓐᓂᒃ. 



 

 

ᐃᓕᓐᓂᐊᕕᑐᐃᓐᓇᓂ, ᐃᑯᒪᐅᑎᒨᕐᑐᑕᓖᑦ ᐊᑐᕐᑕᐅᑎᑕᐅᓂᖏᑦ, ᖃᕆᑕᐅᔦᑦ ᓇᑦᓴᑲᑦᑕᒉᑦ ᐆᒃᑐᕋᐅᑎᒋᑦᓱᒋᑦ, 
ᐃᓚᒋᔭᐅᓚᐅᔪᕗᑦ ᐊᓯᐊᒍᑦ ᖃᓄᕐᑑᕈᑎᓂᒃ ᐸᕐᓇᑕᐅᔪᓄᑦ ᐃᓕᓐᓂᐊᕖᑦ ᐅᒃᑯᐊᑕᐅᒍᑎᖏᓐᓂ ᖃᓂᒻᒪᓯᖅ-19 
ᐊᑑᑎᓂᕆᖃᑦᑕᓚᐅᔪᔭᖏᑦ ᐱᑦᔪᑎᐅᑎᓪᓗᒋᑦ.  
ᐊᑐᐃᓐᓇᕆᔦᑦ ᐱᓇᓲᑎᑦᓭᑦ ᒪᓕᒐᓕᐅᕐᑕᐅᓯᒪᓂᖏᓐᓄᑦ ᐊᒻᒪᓗ ᐃᓕᓐᓂᐊᓂᕐᒥ ᐱᔭᕇᕈᓯᕐᓂᒥ 
ᐱᑕᖃᕆᐊᓕᓐᓄᐊᖓᔪᑦ ᐃᓱᒪᒋᑦᓱᒋᑦ, ᐳᕐᑐᓂᕐᓴᓂ III, IV, ᐊᒻᒪᓗ IV-ᒥ ᐃᓕᓐᓂᐊᑏᑦ 
ᓯᕗᓪᓕᐸᐅᒋᐊᖃᕐᑎᑕᐅᔪᕕᓃᑦ. 
ᑕᒪᒃᑯᐊ ᐱᓇᓱᒍᑎᑦᓭᑦ ᐃᓕᓐᓂᐊᕕᑦᑎᓂᑦ ᐊᑐᕐᑕᐅᖏᓐᓇᓚᖓᔪᑦ, ᓴᐳᑦᔨᓯᒪᑎᓪᓗᒋᑦ ᐃᓕᓐᓂᐊᑎᑦᓯᔩᑦ ᑌᒃᑯᐊ 
ᓇᓗᓀᕐᑕᐅᓯᒪᔪᑦ ᖃᕆᑕᐅᔭᓕᕆᓂᕐᒧᐊᖓᔪᓂ ᓯᕗᓕᓲᖑᓂᖏᑦ ᐃᓕᓐᓂᐊᕕᖏᓐᓂ ᓄᓇᕕᒻᒥ ᐃᓘᓐᓇᖏᓐᓂ. 
ᕿᑐᕐᖓᓖᑦ ᕿᒥᕐᕈᖃᑦᑕᖁᔦᑦ ᐃᓕᓐᓂᐊᕈᑎᑦᓴᓂᒃ ᐊᑐᐃᓐᓇᐅᑎᑕᐅᔪᓂᒃ ᐅᕙᓂ Nunavik-IcE website. 
ᐃᓕᓐᓂᐊᕈᑎᑦᓭᑦ ᑕᑯᑦᓴᐅᑎᑦᓯᕕᖓᓂ ᑕᒡᒐᓂ ᑐᑯᑦᓭᑦ ᐃᓗᕐᕈᓯᕐᒧᐊᖓᔪᓄᑦ ᐊᑐᕐᓂᓖᑦ.  ᐊᒥᓱᓂᒃ 
ᐃᓕᓐᓂᐊᕈᑎᑦᓴᑕᓖᑦ ᐃᓄᒃᑎᑑᕐᑐᓂᒃ ᖃᑦᓯᑐᐃᓐᓇᓂᒃ ᐅᑭᐅᓕᓐᓄᑦ ᐊᑐᕐᑕᐅᒍᓐᓇᑐᓂᒃ ᐃᓕᓐᓂᐊᕆᐊᖕᖓᑐᓂᑦ 
ᐱᒋᐊᕐᑐᓂᒃ ᐳᕐᑐᓂᕐᓴᒥ V-ᒧᑦ ᑎᑭᑦᑐᓂᒃ.  
ᐃᓄᒻᒪᕇᑦ ᐃᓕᓐᓂᐊᕕᖏᓐᓂ, ᐃᓕᓐᓂᐊᒐᔭᕐᑐᓂᒃ ᐱᓇᓱᐊᖃᑦᑕᑐᑦ ᑕᑯᑦᓴᐅᒋᐊᓪᓚᑎᑦᓯᖏᓐᓇᑐᑦ 
ᐅᖓᓯᑦᑐᒦᓪᓗᓂ ᐃᓕᓐᓂᐊᓂᕐᒥᒃ ᐊᑐᐃᓐᓇᐅᔪᖃᕐᓂᖓᓂᒃ ᑌᒃᑯᓄᖓ ᓄᓇᕕᒻᒥᐅᓄᑦ ᑭᖕᖒᒪᑦᓯᒍᑎᐅᔪᓂᒃ 
ᖁᕝᕙᕆᐊᕈᑎᑖᕆᒋᐊᓕᒥᓂᒃ ᐱᒍᒪᔪᓂᒃ ᐳᕐᑐᓂᕐᓴᓂ ᐃᓕᓐᓂᐊᒐᕐᓂᒃ ᐱᔭᕇᕈᑎᑖᕐᓂᒧᑦ. 
ᐃᓕᓐᓂᐊᒐᓕᕆᓂᕐᒧᐊᖓᔪᓂᒃ ᐃᑲᔪᕐᑕᐅᒍᑎᖃᕈᓐᓇᑐᑦ ᐃᓕᓐᓂᐊᑏᑦ ᐅᖓᓯᑦᑐᒦᓪᓗᓂ ᐃᓕᓐᓂᐊᒐᕐᓂᒃ 
ᐃᓕᓐᓂᐊᑐᑦ. 
ᐅᓪᓗᓕᒫᒧᑦ-ᐃᓕᖓᔪᓂᒃ ᐅᖓᓯᑦᑐᒥᑦ ᐃᓕᓐᓂᐊᒐᕐᓂᒃ ᐃᓕᓐᓂᐊᑏᑦ ᖃᕆᑕᐅᔭᒥᒃ ᓇᑦᓴᑕᐅᓲᒥᒃ 
ᐊᑐᕋᑦᓴᑖᕐᑎᑕᐅᓯᒪᒍᓐᓇᑐᑦ ᐃᓕᓐᓂᐊᒐᕐᒥᓂᒃ ᐱᔭᕇᒐᓱᓐᓂᒥᓂᑦ. 

ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᐅᓂᒃᑳᕕᐅᓚᐅᔪᕗᑦ ᐊᑕᐅᓯᐅᓕᕐᑎᓯᒍᑎᓄᑦ ᐸᕐᓀᒍᑎᒥᒃ 
ᖃᐅᔨᓴᕐᓂᒥᒃ ᑲᒪᒋᔭᖃᕐᓂᒧᑦ ᓄᓇᕕᒻᒥ.  ᑐᑭᑖᕈᑎᒥ, ᐃᑲᔪᕐᓯᒪᓂᕐᒥᓂᒃ ᓱᓕᓂᕃᒍᑎᓕᐅᕐᑐᕕᓃᑦ 
ᓄᐃᑕᐅᓂᑦᓴᖓᓄᑦ ᓄᓇᕕᒻᒥ ᓄᑖᑉ ᑎᒥᐅᔫᑉ, ᑎᓕᔭᐅᒪᒍᑎᖃᕐᓗᓂ ᐊᑕᐅᓯᐅᓕᖓᓕᕐᑎᓯᓂᕐᒥᒃ 
ᖃᐅᔨᓴᕐᓂᒥ ᐱᓇᓱᐊᕐᑕᐅᔪᓕᒫᑦ ᓄᓇᕕᒻᒥ ᕿᒥᕐᕈᔭᐅᓂᑦᓴᖏᑦᑕ ᐱᓇᓱᑦᑕᐅᒍᓯᒋᓂᐊᕐᑕᖏᓐᓂᒃ.  
ᒫᓐᓇᐅᑎᓪᓗᒍ, ᓄᓇᕕᒃ ᖃᐃᔨᓴᕐᓂᒧᑦ ᐱᓇᓱᐊᕐᑕᐅᔪᓂᒃ ᕿᒥᕐᕈᓂᒧᑦ, ᐊᖏᕐᑕᐅᓂᖏᓐᓄᑦ ᑲᒪᒋᔭᐅᓂᖏᓐᓄᓗ 
ᐱᓇᓱᒍᓯᓂᒃ ᐋᕐᕿᓱᐃᓯᒪᕕᒻᒥᒃ ᐱᓇᓱᒍᓯᒻᒥᓘᓐᓃᑦ ᐃᓄᐃᑦ ᓄᓇᖓᓐᓂᓕᒫᖅ ᐱᑕᖃᖕᖏᑐᑐᐊᖅ.  
ᐊᑕᐅᓯᐅᓕᖓᔪᒥᒃ ᖃᐅᔨᓴᕐᓂᒥ ᑲᒪᒋᔭᖃᕐᓂᒧᑦ ᓄᓇᕕᒻᒨᓕᖓᔪᒥᒃ ᑎᒥᐅᔪᖃᕋᔭᕐᐸᑦ ᓄᓇᕕᒻᒥᐅᑉ 
ᖃᓄᐃᖕᖏᓯᐊᕐᓂᖓ, ᖃᐅᔨᒪᔭᖏᑦᑕ ᐃᑲᔪᕐᓯᔭᐅᓂᖓ, ᐊᒻᒪᓗ ᐃᓅᖃᑎᒌᑎᒍᑦ, ᐱᓂᐊᕐᓂᓕᕆᓂᑎᒍᑦ, 
ᑮᓇᐅᔭᑎᒍᑦ ᒪᑭᒍᑎᑦᓴᓄᓪᓗ ᐱᓇᓱᐊᕐᑕᖏᑦ ᐱᕙᓪᓕᑕᐅᑎᑦᓯᕋᔭᕐᑐᖅ. 

2022-2023-ᒥ, ᐅᖃᐅᓯᕐᖄᒥ ᐊᒻᒪᓗ ᐅᖃᐅᓯᐅᑉ ᐁᑉᐸᖓᓂ ᐃᓕᓐᓂᐊᕈᑎᓕᐅᕐᓂᖅ ᑲᔪᓯᓚᖓᔪᖅ.  
ᑕᒪᒃᑯᐊ ᐱᓇᓱᑦᑕᐅᓂᖏᑦ ᓯᕗᓪᓕᐸᐅᔨᓂᐊᕐᑐᑦ ᐱᑕᖃᖕᖏᓗᐊᕈᑎᐅᑦᓱᑎᒃ ᐱᒻᒪᕆᖑᐊᓂᒃ 
ᓇᓗᓀᕐᑕᐅᔪᕕᓂᕐᓂᒃ ᒪᕐᕉᓂ ᐊᕐᕌᒎᓐᓂᒃ ᐃᓕᓐᓂᐊᕈᑎᓂᒃ ᖃᐅᔨᓴᕐᓂᐅᓚᐅᔪᔪᒥ ᑎᓕᔨᒍᑎᐅᓚᐅᔪᔪᒥ 
ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑎᓄᑦ ᐃᓕᓴᕐᓂᓕᕆᓂᒃᑯᑦ ᐃᓕᓐᓂᐊᕈᑎᖏᓐᓂᒃ, 
ᐱᓇᓱᑦᑎᓯᒍᑎᖏᓐᓂᒃ ᐃᓕᓐᓂᐊᓂᕐᒥᓗ ᓄᓇᕕᒻᒥ ᐃᓕᓐᓂᐊᑏᑦ ᐱᔭᖃᕈᑎᑦᓴᖏᓐᓂᒃ 
ᐃᑲᔪᕐᓯᒪᐅᑎᐅᑦᓱᑎᒃ ᐊᕐᖁᑎᒋᔭᐅᑎᓲᖏᓐᓂᒃ ᖃᐅᔨᒋᐊᕈᑎᐅᑦᓱᑎᒃ.  
ᓯᕗᓕᕐᑎᓗᒋᑦ ᐅᖃᐅᓯᐅᑉ ᐁᑉᐸᖓᓄᐊᖓᔪᓂᒃ ᐱᓇᓱᑦᑏᑦ, ᐃᓄᐃᑦ ᐊᕙᑎᒧᐊᖓᔪᓄᑦ ᓱᑯᐃᔦᓂᕐᒥ 
ᐃᓕᓐᓂᐊᒐᖏᑦ, ᐃᓗᓯᖃᑦᓯᐊᓂᖅ ᐊᒻᒪᓗ ᖃᓄᐃᖕᖏᓯᐊᕐᓂᖅ ᐃᓄᒍᐃᓂᖅ-ᒧᑦ ᐃᓕᓐᓂᐊᕈᑎᑦᓭᑦ ᑐᖕᖓᕕᖏᑦ 
ᐱᔭᕇᕐᑕᐅᔪᕕᓃᑦ, ᓄᓇᕕᒻᒥ ᐃᕐᖃᓇᕐᑐᑦ ᐃᓕᓐᓂᐊᒐᕐᓄᑦ ᐊᒻᒪᓗ ᖃᕆᑕᐅᔭᒥ ᐱᒍᓐᓇᓯᒍᑎᑦᓴᓄᐊᖓᔪᑦ 
ᐱᓇᓱᑦᑕᐅᔪᑦ ᑲᔪᓯᑎᓪᓗᒋᑦ. 
ᓯᕗᓕᕐᑎᓗᒋᑦ ᐅᖃᐅᓯᕐᖄᒥ ᐱᓇᓱᑦᑏᑦ, ᐱᓇᓱᑦᑕᐅᔪᑦ ᑲᔪᓯᔪᑦ ᐃᓕᑦᓯᔭᐅᕙᓪᓕᐊᒋᐊᓕᓐᓂ ᐳᒃᑭᓂᕐᓴᓂ Cycle 
1-ᒥ ᐳᕐᑐᓂᖏᓐᓄᑦ, ᓱᓕᒋᐊᓪᓚᒃ ᐅᖃᐅᓯᐅᑉ ᐋᕐᕿᓱᕐᓯᒪᒍᓯᖏᓐᓂ, ᐃᓄᐃᑦ ᐃᓅᑦᔪᓯᖏᓐᓂᒃ ᐃᓕᓐᓂᐊᒐᕐᓂ 
ᐊᒻᒪᓗ ᓄᓇᓕᒻᒥ ᐃᕐᖃᓇᕐᑐᖏᓐᓂᒃ ᐱᓇᓱᐊᕐᑕᐅᔪᑦ ᐱᕙᓪᓕᐊᔭᐅᓂᖏᓐᓂ. 

ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᐅᖃᐅᓯᖃᓚᐅᔪᕗᑦ ᐅᐱᒍᓱᓐᓂᒥᓂᒃ 84-ᓂᒃ 
ᐱᔭᕇᕈᓯᕐᑕᐅᓚᐅᔪᓂᒃ ᐃᓄᒻᒪᕇᑦ ᐃᓕᓐᓂᐊᑎᑕᐅᓂᖏᓐᓄᑦ ᐱᓇᓱᒐᕐᒨᓕᖓᔪᓂᓪᓗ 
ᐱᒋᐅᕐᓴᑎᑕᐅᓂᕐᓄᑦ ᐱᓇᓱᕝᕕᒥ, ᐳᕐᑐᓂᕐᓴᒋᐊᓪᓚᒥ ᐃᓕᓐᓂᐊᑎᓂᒃ ᐱᒍᑦᔨᕕᒻᒥ ᐊᒻᒪᓗ 
ᐃᓕᓐᓂᐊᑎᑦᓯᔩᑦ ᐃᓕᓐᓂᐊᑎᑕᐅᓂᖏᓐᓂᑦ ᐱᔭᕇᕐᑐᕕᓂᕐᓂᒃ (ᒥᑭᐅᓪ ᐃᓕᓐᓂᐊᕕᕐᔪᐊᖅ ᐊᒻᒪᓗ ᑯᐯᒃ 
ᐃᓕᓐᓂᐊᕕᕐᔪᐊᖓ ᐊᐱᑎᐱ-ᑎᒥᔅᑭᒥᖕ-ᒥ—UQAT). 

• 22 ᐃᓕᓐᓂᐊᑏᑦ ᐃᓕᓐᓂᐊᒐᕐᓂ ᐱᔭᕇᕐᑐᕕᓃᑦ ᑕᓪᓕᒪᓂᑦ ᐱᓇᓱᒐᕐᒨᓕᖓᔪᓂᒃ ᐱᒋᐅᕐᓴᓂᐅᓲᓂᑦ 
ᓄᓇᕕᒻᒥ ᐃᓕᓐᓂᐊᑕᐅᓲᓂᑦ.  ᐊᓯᒋᐊᓪᓚᖏᑦ ᐃᓕᓐᓂᐊᑏᑦ ᐱᔭᕇᓛᕐᓂᖏᑦ ᓂᕆᐅᒋᔭᐅᔪᑦ 
ᓇᐅᓕᒫᓅᓕᖓᔪᓂᒃ ᐃᓕᓐᓂᐊᒐᕐᓂᑦ ᑕᒡᒐᓂ ᐅᐱᕐᒑᖑᓂᖓᓂ/ᐊᐅᔭᐅᓂᖓᓂ. 

• 42 ᑮᓇᐅᔭᑎᒍᑦ ᐃᑲᔪᕐᓯᔭᐅᓯᒪᔪᑦ ᐃᓕᓐᓂᐊᑏᑦ ᐱᔭᕇᕐᑐᕕᓃᑦ ᐊᑦᔨᒌᖕᖏᑐᓂᑦ ᐳᕐᑐᓂᕐᓴᒋᐊᓪᓚᓂᑦ 
ᐃᓕᓐᓂᐊᕕᓐᓂᑦ ᑯᐯᒃᒥ ᐊᒻᒪᓗ ᑲᓇᑕᒥ (ᐃᓚᐅᑎᓪᓗᒋᑦ 16 ᐃᓕᓐᓂᐊᑏᑦ ᓄᓇᕕᒃ ᓯᕗᓂᑦᓴᕗᑦᒥᑦ). 

• 20 ᐃᓄᐃᑦ ᐃᓕᓐᓂᐊᑎᑦᓯᔩᑦ ᐱᔭᕇᕐᑐᕕᓃᑦ ᐃᓕᓐᓂᐊᑎᑦᓯᔩᑦ ᐃᓕᓐᓂᐊᑎᑕᐅᓂᖓᓂᒃ (8 ᒥᑭᐅᓪ 
ᐃᓕᓐᓂᐊᕕᕐᔪᐊᒥ) ᐊᒻᒪᓗ 12 UQAT-ᒥ. 

ᑐᑭᑖᕈᑎᒥ, ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᐅᖃᕆᐊᓕᕐᕿᓚᐅᔪᕗᑦ ᐃᓕᓐᓂᐊᓂᕐᒥᒃ 
ᐱᔭᕇᕈᓯᕐᓃᑦ ᐊᑑᑎᖃᑦᑕᕆᐊᖃᕐᓂᖏᓐᓂᒃ ᐅᑭᐊᒃᑯᑦ ᑭᓯᐊᓂ ᑯᐯᒃᒥ ᐃᓕᓐᓂᐊᓂᓕᕆᓂᕐᒥ 
ᑐᕐᖃᑕᕐᕕᑯᑦ ᐳᕐᑐᓂᕐᓴᒥ ᐃᓕᓐᓂᐊᓂᕐᒥᒃ ᐱᔭᕇᒍᑎᓂᒃ ᓄᐃᑦᓯᒌᕐᓯᒪᓕᕐᐸᑕ ᑭᓯᐊᓂ.  ᐊᕐᕌᒎᑉ 
ᐃᓱᓕᓐᓂᖓᓂ ᖁᕕᐅᓱᒍᑎᖃᕐᓃᑦ ᐃᓕᓐᓂᐊᑏᑦ ᐊᔪᐃᓐᓇᓂᖏᓐᓄᐊᖓᔪᓄᑦ ᐃᓕᖓᔪᓂᒃ ᑭᓯᐊᓂ 
ᐁᑦᑐᑐᐃᓗᑎᒃ. 
ᑐᑭᑖᕈᑎ ᐅᖃᐅᓯᖃᕆᐊᓪᓚᑐᖅ ᐃᓕᓐᓂᐊᕕᑐᐃᓐᓇᓂ ᐊᐅᓚᑦᓯᓂᓕᕆᓄᑦ ᖃᓄᐃᓘᖁᔨᒍᑎᐅᓯᒪᔪᓂᒃ ᓅᕕᒻᐱᕆ 
2019-ᖑᑎᓪᓗᒍ ᑲᔪᓯᒃᑫᔨᐅᑉ ᑐᓴᕐᑎᓯᒍᑎᕕᓂᖓᓂᒃ. 

ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᐊᖏᕐᑐᕕᓃᑦ ᐊᓯᑦᔨᑐᐃᓂᕐᓂᒃ ᐳᕐᑐᓂᕐᓴᒋᐊᓪᓚᒥ ᐃᓕᓐᓂᐊᑏᑦ 
ᐱᒍᑦᔭᐅᕕᖓᓂ ᒪᓕᒐᕐᒥᒃ ᐃᓕᓐᓂᐊᑏᑦ ᑮᓇᐅᔭᑎᒍᑦ ᐃᑲᔪᕐᓯᔭᐅᓲᑦ ᑮᓇᐅᔭᑎᒍᑦ 
ᐃᑲᔪᕐᓯᔭᐅᓕᐅᒥᑎᑕᐅᒍᑎᖏᓐᓂᒃ.  
ᑌᒃᑯᐊ ᐆᒪᑕᖓᑦ ᑮᓇᐅᔭᑎᒍᑦ ᐃᑲᔪᕐᓯᔭᐅᒍᑎᓕᐅᑉ ᐃᓕᓐᓂᐊᑎᐅᑉ ᕿᑐᕐᖓᕆᑐᐊᕐᐸᐅᒃ ᑐᑭᑖᕐᑕᐅᓯᒪᓗᓂ 
ᐊᓂᕐᕋᕆᔭᐅᓚᐅᕐᑐᓗᓂ ᑖᑦᓱᒧᖓ ᐱᐊᕋᕐᒧᑦ/ᑲᒃᑲᓛᒧᒃ (ᓇᔪᕐᑎᖃᕐᓂᖓ ᐃᕐᖃᑐᐃᕕᒻᒥ ᑐᑭᑖᕐᑕᐅᓯᒪᒍᑎᖓᓂᒃ 
ᓱᓪᓕᑕᐅᒍᑎᖃᕐᓯᒪᒋᐊᓕᒃ), ᑮᓇᐅᔭᑎᒍᑦ ᐃᑲᔪᕐᑕᐅᒍᑎᖏᑦ ᐊᑐᕐᑎᑕᐅᒍᓐᓇᓂᐊᕐᑐᑦ ᒪᓕᓪᓗᑎᒃ ᐅᖃᕐᑕᐅᓯᒪᔪᓂᒃ 
ᒪᓕᒐᕐᒥ SP-01-ᒥ. 
25%-ᖏᓐᓄᑦ ᐃᓕᓐᓂᐊᑏᑦ ᐅᓪᓗᑕᒫᕐᓯᐅᑎᓄᑦ ᑮᓇᐅᔭᖃᕐᑎᑕᐅᓂᖏᑦ ᐅᓄᕐᓯᒋᐊᕐᑕᐅᒍᑎᖏᑦ 
ᐊᖏᕐᑕᕕᓂᐅᒻᒥᔪᑦ.  ᐊᑭᒋᔭᐅᑎᑕᐅᔪᐃᑦ ᐊᒻᒪᓗ ᑮᓇᐅᔭᖃᕐᑎᓯᒍᑎᖏᑦ ᐃᑉᐱᒋᔭᖃᕐᓯᒪᔪᑦ ᓱᓇᑐᐃᓐᓀᑦ 
ᐊᑭᑦᑐᓂᖏᓐᓂᒃ ᐅᓪᓗᒥᐅᓕᕐᑐᓗ ᐃᓅᒐᓱᐊᕐᓂᒧᑦ ᐊᑭᒋᔭᐅᓕᕐᑐᓂᒃ. 

ᖃᐅᔨᓴᕈᑏ ᐳᑯᑕᐅᓯᒪᔪᑦ ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑎᓄᑦ ᐋᑕᐅᔪᕕᓃᑦ ᓇᓗᓀᕐᓯᔪᑦ 
ᐃᓕᓐᓂᐊᑏᑦ ᐃᓕᓐᓂᐊᑎᐅᖏᓐᓇᓂᕆᖃᑦᑕᑕᖏᑦ ᐳᕐᑐᓂᕐᓴᒋᐊᓪᓚᒥ ᐃᓕᓐᓂᐊᕕᓐᓂ 80%-ᒥᒃ 
ᐳᕐᑐᓂᕐᓴᐅᖏᓐᓇᑐᕕᓂᐅᓂᖓᓂᒃ.  ᐳᕐᑐᓂᕐᓴᒋᐊᓪᓚᒥ ᐃᓕᓐᓂᐊᕖᑦ ᖃᑦᓯᐅᓂᖏᑦ ᐃᓕᓐᓂᐊᑎᓄᑦ 
ᐃᓕᓐᓂᐊᕕᐅᖃᑦᑕᑐᑦ ᐊᑦᔨᒌᖕᖏᓕᕇᑉᐸᓕᐊᑐᐃᓐᓇᒥᔪᑦ. 
ᐊᕐᕌᒐᑕᒫᖅ ᑮᓇᐅᔭᑎᒍᑦ ᐃᑲᔪᕐᓯᔭᐅᔪᓂᒃ ᐃᓕᓐᓂᐊᑏᑦ ᑭᓯᑕᐅᓯᒪᔪᑦ ᒥᑦᓴᐅᓵᕐᑕᐅᔪᕕᓃᑦ 82%-ᖏᑦ 
ᐃᓕᓐᓂᐊᒐᕐᒥᓂᒃ ᓈᔨᒍᓐᓇᓯᔪᕕᓂᐅᓂᖏᑦ 2021-2022 ᐃᓕᓐᓂᐊᓇᐅᑉ ᐊᕐᕌᒍᖓᓂ. 
ᐃᓕᓐᓂᐊᑏᑦ ᑭᓯᑕᐅᓯᒪᔪᑦ ᐃᓕᓐᓂᐊᒐᕐᒥᓂᒃ ᓈᔨᒍᓐᓇᓯᔪᕕᓃᑦ ᓄᓇᕕᒃ ᓯᕗᓂᑦᓴᕗᑦ ᐃᓕᓐᓂᐊᒐᖏᓐᓂᒃ ᓯᕐᓛᐱᒃ 
ᐃᑭᓐᓂᓴᒦᑦᑐᕕᓃᑦ, 75%-ᖏᑦ ᐊᕐᕌᒍᒥᒃ ᓈᔨᔪᕕᓃᑦ.  
ᐳᕐᑐᓂᕐᓴᒋᐊᓪᓚᓂ ᐃᓕᓐᓂᐊᕖᑦ ᐃᓕᓐᓂᐊᕕᐅᔪᑦ ᑭᓯᑕᐅᓯᒪᓂᕐᒥᒍᑦ ᒪᕐᕈᕕᓪᓗᐊᑐᒥᒃ ᐊᒥᓱᖕᖑᒋᐊᕐᓯᒪᓕᕐᑐᑦ 
ᐊᕐᕌᒎᒃ ᒪᕐᕉᒃ ᓈᑎᓪᓗᒋᒃ. 

  



 

 

ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᓀᓈᕐᓯᒪᔪᓂᒃ ᐅᓂᒃᑳᕕᐅᓚᐅᔪᕗᑦ ᐱᓇᓱᑦᑌᑦ 
ᐱᕙᓪᓕᐊᓂᖏᓐᓂᒃ 46-ᓂᑦ ᐱᐅᒃᑯᑎᒻᒪᕆᓄᐊᖓᔪᓂᒃ ᑮᓇᐅᔭᖃᕐᑎᓯᒍᑎᓄᑦ ᓄᑕᐅᓯᓕᕐᑎᕆᓂᕐᒥᓗ 
ᐱᓇᓱᑦᑕᐅᔪᓄᑦ ᓄᓇᕕᒻᒥ ᓄᓇᓕᓐᓂ ᐃᓕᖓᔪᓂᒃ. 
ᐊᑐᓂ ᑖᒃᑯᐊ ᐱᓇᓱᐊᕐᑌᑦ ᖃᓄᐃᓕᖓᓕᕐᓂᖏᑦ ᐊᑦᔨᒌᖕᖏᓚᑦ (ᑲᔪᓯᔪᑦ-ᓱᓕ, ᐱᓇᓱᑦᑎᓯᒍᑎᑦᓴᖅ 
ᑐᓂᔭᐅᓯᒪᓕᕐᑐᖅ, ᑭᖕᖒᒪᓇᕐᑐᑦ ᖃᐅᔨᓴᕐᑕᐅᓯᒪᔪᑦ, ᐸᕐᓀᒍᑏᑦ ᐊᒻᒪᓗ ᖃᓄᐃᓕᖓᒋᐊᖃᕐᓂᕃᒍᑎᖏᑦ, 
ᐊᑭᑭᓐᓂᐸᐅᓕᒋᐊᕐᑎᓯᒍᑏᑦ, ᐊᓯᖏᓪᓗ) 
46-ᖑᒻᒪᑕ ᓴᓇᓂᒻᒪᕆᒥ ᑮᓇᐅᔭᕐᑕᓰᒍᑎᐅᓯᒪᔪᑦ ᓄᑕᐅᓯᓕᕐᑎᕆᓂᕐᒥᓗ ᐱᓇᓱᐊᕐᑕᐅᔪᑦ: 

• 7 ᑖᒃᑯᓇᖕᖓᑦ ᓴᓇᓂᒻᒪᕆᓂᒃ ᐃᓕᓐᓂᐊᕕᓐᓂᒃ ᓄᑕᐅᓯᓕᕐᑎᕆᓂᕐᓂᒃ ᐱᓇᓱᐊᕐᑌᑦ:  ᐊᕐᓴᓂᖅ 
ᐃᓕᓐᓂᐊᕕᒃ(ᑲᖏᕐᓱᔪᐊᖅ), ᐃᓐᓇᓕᒃ ᐃᓕᓐᓂᐊᕕᒃ (ᐃᓄᒃᔪᐊᒃ), ᐱᒋᐅᕐᕕᒃ ᐃᓕᓐᓂᐊᕕᒃ (ᓴᓪᓗᐃᑦ), 
ᐊᔭᒍᑕᒃ ᐃᓕᓐᓂᐊᕕᒃ (ᑕᓯᐅᔭᖅ), ᐃᒍᐊᕐᓯᕕᒃ ᐃᓕᓐᓂᐊᕕᒃ (ᐳᕕᕐᓂᑐᖅ). 

• 10 ᑖᒃᑯᓇᖕᖓᑦ ᒥᑭᔫᓈᕐᑎᓂᕐᓴᓂᒃ ᐃᒡᓗᔪᐊᓂᒃ ᓄᑕᐅᓯᓕᕐᑎᕆᓂᕐᒥ ᐱᓇᓱᐊᕐᑌᑦ ᑲᖏᕐᓱᐊᓗᒃᔪᐊᒥ, 
ᑕᓯᐅᔭᕐᒥ, ᐊᐅᐸᓗᒻᒥ, ᑲᖏᕐᓱᒥ, ᖁᐊᕐᑕᒥ, ᓴᓪᓗᓂ, ᐳᕕᕐᓂᑐᒥ, ᐃᓄᒃᔪᐊᒥ, ᐅᒥᐅᔭᕐᒥ, ᑰᒃᔪᐊᕌᐱᒻᒥᓗ. 

• 29 ᓴᓇᓂᒻᒪᕆᓂᒃ ᑮᓇᐅᔭᖃᕐᑎᓯᒍᑎᐅᓯᒪᔪᑦ ᓇᓂᑐᐃᓐᓇᖅ ᓄᓇᕕᒻᒥ, ᐃᓚᖃᕐᓱᑎᒃ ᓴᓇᔭᐅᓂᖏᓐᓂᒃ 
ᐱᐅᒃᑯᑎᓂᒃ ᓴᓂᕐᕓᓯᒪᕖᑦ, ᐃᓕᓐᓂᐊᕕᐅᑎᑕᐅᓚᐅᕐᑐᑐᐃᑦ, ᐃᒡᓗᐃᑦ ᐊᓂᕐᕋᕆᔦᑦ, ᐃᓕᓐᓂᐊᑏᑦ 
ᐊᓂᕐᕋᖏᑦ, ᐊᐅᓚᑦᓯᓂᓕᕆᕕᓐᓂᒃ ᐊᒡᓚᕕᓂᒃ ᐊᖏᓕᒋᐊᕆᓃᑦ, ᐊᒻᒪᓗ ᐃᓕᓐᓂᐊᕕᑐᐃᓐᓀᑦ ᐃᓄᒻᒪᕇᑦ 
ᐃᓕᓐᓂᐊᕕᖏᑦᑕᓗ ᐊᖏᓕᒋᐊᕐᑕᐅᓂᖏᑦ. 

ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᑲᑎᖕᖓᕕᒻᒨᕆᔪᕕᓃᑦ ᐃᓲᒫᓘᑎᐅᓯᒪᔪᓂᒃ ᐃᓄᓐᓄᑦ 
ᑭᒡᒐᑐᕐᑕᒥᓄᑦ ᑲᑎᕕᒃ ᐃᓕᓴᕐᓂᓕᕆᓂᐅᑉ ᐃᓕᓭᓂᕐᒥ ᐅᖃᐅᓯᖓᓄᑦ ᒪᓕᒐᖓᓂᒃ ᐊᓯᑦᔨᑐᐃᒍᑏᑦ 
ᑲᔪᓯᑎᑕᐅᓂᖏᑦ ᐱᑦᔪᑎᒋᑦᓱᒋᑦ. 
ᑲᔪᓯᒃᑫᔨ ᐊᒻᒪᓗ ᑲᔪᓯᒃᑫᔨᐅᑉ ᐃᑲᔪᕐᑎᖓ ᑐᑭᓯᓇᕐᑎᓯᒋᐊᕐᑐᕕᓃᒃ ᑌᒃᑯᐊ ᐱᓇᓱᐊᕐᑕᐅᔪᑦ ᑐᕌᒐᖏᓐᓂᒃ 
ᐃᓕᓭᓂᕐᒥ ᐅᖃᐅᓯᕐᒧᑦ ᒪᓕᒐᕐᒥᒃ ᕿᒥᕐᕈᓂᕐᒥᒃ ᐱᓇᓱᒍᑎᐅᓂᕋᕐᓱᒋᑦ ᒪᕐᕉᓄᑦ-ᐊᕐᕌᒎᓐᓄᒃ ᐃᓕᓐᓂᐊᓂᕐᒥ 
ᖃᐅᔨᓴᕐᓂᒧᑦ ᐱᓇᓱᑦᑕᐅᔪᓄᑦ ᖃᐅᔨᓴᕐᑎᓄᑦ Chaire-réseau de recherche sur la jeunesse du 
Québec-ᑯᓐᓂᑦ ᐱᓯᒪᔪᓄᑦ. ᑖᒃᑯᐊ ᖃᐅᔨᓴᕐᑏᑦ ᑎᓕᔭᐅᒪᒍᑎᑖᕐᑎᑕᐅᓯᒪᔪᑦ ᐃᓕᓐᓂᐊᓂᕐᒥᒃ ᓄᓇᓕᓐᓂ 
ᑭᒡᒐᑐᕐᑎᓄᑦ ᑏᓯᒻᐱᕆ 2019-ᒥ. 
ᑖᒃᑯᐊ ᐃᓕᓭᓂᕐᒥ ᐅᖃᐅᓯᕐᒧᑦ ᒪᓕᒐᕐᒥᒃ ᕿᒥᕐᕈᒋᐊᓪᓚᓃᑦ ᑐᕌᒐᓖᑦ ᐊᑦᑕᓀᓕᑎᑦᓯᓂᕐᒥᒃ ᐃᓄᒃᑎᑐᑦ ᐅᖃᐅᓯᕐᒥᒃ, 
ᑌᒫᑦᓭᓇᕐᓗ ᐃᓕᓐᓂᐊᑏᑦ ᐅᐸᓗᙰᔭᕐᓗᒋᑦ ᐳᕐᑐᓂᕐᓴᒋᐊᓪᓚᒥ ᐃᓕᓐᓂᐊᒐᕐᓂᒃ ᐃᓕᓐᓂᐊᓂᕐᒧᑦ. 
ᐱᓇᑦᑕᐅᒋᐊᓕᓐᓄᑦ ᑲᑎᖕᖓᔨᓂᒃ ᐋᕐᕿᑕᐅᔪᖃᓚᐅᔪᕗᖅ ᕿᒥᕐᕈᓂᐊᕐᑎᓗᒋᑦ ᒪᕐᕉᓂᒃ ᐅᖃᐅᓯᖃᕐᓗᓂ 
ᐃᓕᓐᓂᐊᓂᕐᓂᒃ ᐊᑐᕐᑕᐅᓲᓂᒃ ᖃᖕᒥᓂᑕᐅᓂᕐᓴᓂᒃ ᖃᐅᔨᓴᕈᑎᐅᓯᒪᔪᓂᒃ ᑐᖕᖓᕕᓕᓐᓂᒃ.  
ᓇᐅᓘᓐᓃᑦ ᐊᓯᑦᔨᑕᐅᔪᖅ ᑲᔪᓯᑎᑕᐅᓂᐊᖕᖏᑐᖅ ᓇᓪᓕᑳᕋᑦᓴᐅᑎᓗᒋᑦ ᐅᓂᒃᑲᐅᓯᐅᓚᐅᕐᑎᓇᒋᑦ ᐃᓕᓐᓂᐊᓂᕐᒥᒃ 
ᓄᓇᓕᓐᓂ ᑭᒡᒐᑐᕐᑎᓄᑦ ᕿᒥᕐᕈᓂᑦᓴᖏᓐᓄᑦ ᐊᖏᕐᓂᓴᖏᓐᓄᓗ.  
ᐅᓪᓗᖁᑎᓕᐊᕆᓯᒪᔭᕗᑦ ᑕᒐᑕᒐᐅᑎᓪᓗᒍ ᑐᕌᕐᓂᓖᑦ ᐊᓯᑦᔨᑕᐅᒍᑎᖏᑦ ᑲᔪᓯᑎᑕᐅᒐᔭᕐᑎᓗᒋᑦ 2024-2025 
ᐃᓕᓐᓂᐊᓇᐅᑉ ᐊᕐᕌᒍᖓᓂ. 

ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᐅᓂᒃᑳᕕᐅᓚᐅᔪᕗᑦ ᓄᑖᒥᒃ ᐃᓕᓴᕐᓂᓕᕆᓂᕐᒧᑦ 
ᐃᓚᐅᓕᕐᑎᓯᒍᑏᑦ ᐱᓇᓱᑦᑎᑖᕆᔭᐅᔪᓕᒫᓄᑦ ᓄᑖᓄᑦ ᓄᓇᕕᒻᒥ ᐊᑐᕐᑕᐅᒋᐊᓕᓐᓂᒃ. 
3-ᓄᑦ ᐅᓪᓗᓄ ᐃᓕᓴᕐᓂᓕᕆᓂᕐᒧ ᐃᓚᐅᓕᕐᑎᓯᒍᑏᑦ ᐊᑐᐃᓐᓇᐅᓲᖑᓕᕐᑐᑦ ᖃᕆᑕᐅᔦᑦ ᐱᑐᑦᓯᒪᖃᑎᒌᕝᕕᖓᒍᑦ 
ᔮᓄᐊᕆ 2022-ᒥᓂᑦ. 
ᐃᓕᓐᓂᐊᑎᑦᓯᒍᑎᖏᑦ ᐱᓇᓱᕝᕕᒦᑦᓱᑎᒃ ᐊᑐᕐᑕᐅᓲᑦ, ᑲᔪᓯᑎᑕᐅᑦᓱᑎᒃ ᐱᓇᓱᑦᑐᓕᕆᕕᒻᒥ ᐱᓇᓱᑦᑎᓄᑦ.  
ᓄᓇᓕᓕᒫᓄᐊᖓᔪᓂᒃ ᐱᓇᓱᑦᑎᑖᕆᔭᐅᕋᑖᕐᑐᓕᒫᓄᑦ ᑖᒃᑯᐊ ᐊᑐᕐᑕᐅᒋᐊᓖᑦ.  ᐊᑯᓃᕐᑐᒧᑦ-ᑐᕌᒐᓖᑦ ᓄᓇᓕᒻᒥ 
ᐱᓇᓱᑦᑎᑖᕆᔭᐅᔪᑦ ᐱᒋᐅᕐᓴᕕᑦᓴᑖᕐᑎᑕᐅᓗᑎᒃ, ᓄᓇᓕᒻᒥ ᑲᒪᔩᑦ ᐱᓇᓱᐊᖃᑎᒋᔭᐅᑎᓪᓗᒋᑦ ᑕᒪᑦᓱᒧᖓ.  
ᐱᒋᐅᕐᓴᓃᑦ ᐃᓚᖃᕐᒥᔪᑦ ᐃᓚᐅᓕᕐᑎᓯᒍᑎᓂᒃ ᓄᑖᒧᑦ ᐃᓗᕐᕈᓯᒧᑦ, ᓄᓇᕕᐅᑉ ᐃᕐᖃᓇᕐᑐᖏᓐᓄᑦ, ᐃᓄᐃᑦ 
ᐃᓗᕐᕈᓯᖓᓄᑦ ᐊᒻᒪᓗ ᐅᖄᔭᐅᓂᖓᓄᑦ ᑲᑎᕕᒃ ᐃᓕᓴᕐᓂᓕᕆᓂᒃᑯᑦ (ᑎᒥᐅᔪᒥ ᐋᕐᕿᓱᕐᓯᒪᒍᓯᖏᑦ ᐊᒻᒪᓗ 



 

 

ᐱᓇᓱᕝᕖᑦ ᖃᓄᐃᓘᕐᑎᐅᓂᖏᑦ ᑎᓕᔭᐅᒪᒍᑎᖏᓪᓗ, ᐅᐸᓗᙰᔭᕐᓂᖅ ᓄᓇᕕᒻᒥᐅᖑᓚᖓᓂᕐᒧᑦ, ᐅᑭᐅᕐᑕᑐᒧᑦ 
ᐊᐅᓪᓚᓂᐊᕐᓗᓂ ᖃᐅᔨᒪᒐᑦᓭᑦ, ᐊᓯᖏᓪᓗ). 

ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᑐᑭᑖᓚᐅᔪᕗᑦ 2022-2023 ᐃᓕᓐᓂᐊᓇᐅᑉ ᐊᕐᕌᒍᖓᓄᑦ, 
ᑲᑎᖕᖓᓃᑦ ᑐᓴᕐᓴᐅᖃᑦᑕᓂᐊᕐᓂᖏᓐᓄᑦ ᑕᕐᕋᒥᐅᑦ ᓂᐱᖓᑎᒍᑦ ᑐᓴᕐᓴᐅᖃᑦᑕᑐᑑᓛᕐᑎᓗᒋᑦ  
ᐊᕐᕌᒎᒃ ᒪᕐᕉᒃ ᓈᓂᑕᒫᖅ ᐃᓕᓴᕐᓂᓕᕆᔩᑦ ᑲᑎᖕᖓᓂᖓ ᐊᒻᒪᓗ ᔫᓂᒥ ᐃᓕᓐᓂᐊᓂᕐᒥᒃ ᓄᓇᓕᓐᓂ 
ᑭᒡᒐᑐᕐᑏᑦ ᑲᑎᖕᖓᓂᕆᓲᖓ. 
ᔫᓂᒥ ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᑲᑎᖕᖓᓂᖓ ᓄᓇᕕᒻᒥᐅᓂᒃ ᑐᓴᐅᒪᑎᑦᓯᓂᐊᕐᑐᖅ 
ᐱᓇᓱᐊᕐᑕᐅᔪᓕᒫᓂᒃ, ᐊᕐᕌᒎᑉ-ᐃᓱᓕᓐᓂᖓᓂ ᑐᓴᕐᑎᓯᐅᑎᓂᒃ, ᐊᒻᒪᓗ ᑮᓇᐅᔦᑦ ᑐᕌᒐᖏᑦᑕ 
ᐊᖏᕐᑕᐅᓂᖏᓐᓂᒃ. 
ᐃᓕᓴᕐᓂᓕᕆᔩᑦ ᑲᑎᖕᖓᓂᖓ ᐊᑑᑎᓲᖅ ᐊᕐᕌᒎᒃ ᒪᕐᕉᒃ ᓈᓂᑕᒫᖅ.  ᑖᓐᓇ ᖃᐅᔨᒋᐊᖃᑎᒌᓐᓂᖅ 
ᑲᑎᖕᖓᓂᒻᒪᕆᖅ ᑐᓴᐅᒪᑎᑦᓯᓲᖅ ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑎᓂᒃ ᓱᓇᐅᓂᖏᓐᓂᒃ ᓄᓇᓕᒻᒥ 
ᐱᓇᓱᑦᑕᐅᓴᐅᑎᒋᒋᐊᓖᑦ ᐊᒻᒪᓗ ᓄᓇᕕᓕᒫᒥ ᐱᓇᓱᐊᕐᑕᐅᔪᓂᒃ ᖃᓄᐃᓕᖓᖁᔨᖑᑎᐅᔪᓂᒃ.  
ᐃᓕᓐᓂᐊᓂᕐᒥᒃ ᓄᓇᓕᓐᓂ ᑭᒡᒐᑐᕐᑏᑦ ᑕᒪᓐᓇ ᐊᕐᕌᒍᓕᒫᒥ ᐱᐅᓯᕆᔭᐅᓚᐅᑲᑦᑎᓗᒍ ᑲᔪᓯᓛᕐᒪᖔᑦᐆ ᑐᑭᑖᓛᕐᑐᑦ. 
 
 


